
GOUVÈNÈ CUOMO SIYEN LWA KI PÈMÈT MOUN KI VIKTIM VYOLANS SEKSYÈL, 

ASÈLMAN AK TRAFIK MOUN PATISIPE NAN PWOGRAM KONFIDANSYALITE 
ADRÈS LA  

  
Pwogram Konfidansyalite Adrès Depatman Deta a pèmèt adrès viktim yo rete 

konfidansyèl pou moun ki ap fè vye zak la pa konnen  
  

Gouvènè Cuomo: "Moun ki viktim krim abominab tankou atak seksyèl ak trafik 
moun pa ta dwe ap viv nan laperèz tout tan kote moun ki ap fè vye zak la gen 

posiblite pou fè yo mal ankò. Lè nou siyen pwojè lwa sa a, nou pral pèmèt adrès 
moun ki viktim yo rete pwoteje san pyès moun pa konnen, sa a ki ap evite plis 

abi epi nou espere ba yo yon sèten konfò pandan y ap avanse nan lavi yo".  
  

  
Gouvènè Andrew M. Cuomo te siyen jodi a lwa (S.5444/A.7515) pou pèmèt viktim 
vyolans seksyèl, asèlman ak trafik moun patisipe nan Pwogram Konfidansyalite Adrès 
(Address Confidentiality Program) Depatman Deta a (Department of State). Pwogram 
nan pèmèt viktim yo kenbe adrès yo konfidansyèl pou moun ki ap fè vye zak la. 
Depatman Deta a fè yo sèvi avèk yon lòt adrès ki pa menm jan ak adrès lakay yo, lekòl 
yo oswa adrès travay yo. Pwojè lwa a ap antre an vigè 90 jou apre li vin lwa.  
  
"Moun ki viktim krim abominab tankou atak seksyèl ak trafik moun pa ta dwe ap viv nan 
laperèz tout tan kote moun ki ap fè vye zak la gen posiblite pou fè yo mal ankò", 
Gouvènè Cuomo te deklare. "Lè nou siyen pwojè lwa sa a, nou pral pèmèt adrès 
moun ki viktim yo rete pwoteje san pyès moun pa konnen, sa a ki ap pèmèt yo viv san 
danje epi evite plis abi. Nou espere ba yo yon sèten konfò pandan y ap avanse nan 
lavi yo."  
  
"New York te toujou yon lidè nan zafè pwoteje moun ki pi frajil nan sosyete a e jefò sa 
a toujou kontinye jodi a", Gouvènè Adjwen Kathy Hochul te deklare. "Nouvo lwa sa 
a pral garanti viktim vyolans seksyèl yo gen kapasite pou yo pwoteje idantite yo, sa ki 
ap ba yo lapè nan lespri yo ak sekirite ki esansyèl pou yo reprann tèt yo ak vi nòmal 
yo."  
  
Daprè lwa ki te la a anvan an, se sèlman viktim vyolans domestik yo ki te kalifye pou 
patisipe nan Pwogram Konfidansyalite Adrès la. Sepandan, anpil viktim vyolans 
seksyèl, asèlman oswa trafik moun nan bezwen tou pou yo benefisye yon pwogram 
konfidansyalite adrès paske yo souvan chèche mwayen pou yo ale rete yon lòt kote 
pou evite vyolans y ap sibi toutbon oswa riske sibi nan men moun ki ap atake oswa 
menase yo a. Lè nou ofri viktim vyolans seksyèl, asèlman oswa trafik moun yo benefis 
ki genyen nan Pwogram Konfidansyalite Adrès la, lwa sa a pral ede yo pwoteje tèt yo 
kont vyolans pandan adrès toutbon yo ap rete konfidansyèl.  
  



 

 

Senatris Julia Salazar te deklare, "Twòp moun ki sibi vyolans seksyèl, asèlman ak 
trafik moun ap viv ak laperèz ke moun ki te fè yo mal la kapab fè yo mal yon lòt fwa 
ankò. Lè nou siyen lwa sa a, n ap bay pwoteksyon ki nesesè anpil pou moun sa yo ki 
sibi vyolans, yon fason pou yo genyen lapè nan lespri ke yo bezwen epi merite. Sa pral 
non sèlman anpeche vyolans fizik sa yo men l ap ede viktim nan ak pwoblèm 
emosyonèl oswa sikolojik li ta genyen tou. Mwen bat bravo pou Gouvènè Cuomo pou 
lidèchip li sou pwoblèm sa a epi mwen remèsye li poutèt li siyen pwojè lwa sa a".  
  
Catalina Cruz, yon manm nan Asanble a te di, "Lwa sa a vrèman enpòtan pou moun 
ki sibi vyolans domestik, pi fò nan yo toujou ap viv nan laperèz pou yo pa sibi yon lòt 
vyolans nan men moun ki te fè yo mal la. Elajisman pwogram konfidansyalite adrès la 
pou moun ki sibi vyolans tankou asèlman ak trafik moun ap ede pwoteje moun ki pi 
frajil nan sosyete nou an. Mwen remèsye Gouvènè a poutèt li siyen lwa sa a ak 
angajman li toujou genyen pou moun ki sibi vyolans domestik ak trafik moun".  

